
MINUTI 

Il-Minuti tal-Laqgħa Nru. 34 li saret fit-28 ta’ Ġunju, 2006 ġew konfermati.

DISKUSSJONI DWAR L-ENQUIRY AND REPORT TA’ L-AWDITUR ĠENERALI ON THE OPERATIONS OF THE “VOICE OF THE MEDITERRANEAN” RADIO STATION.
  THE CHAIRMAN (Onor. Charles Mangion):  Qabel nibdew il-proċess ninforma lill-kumitat li għandna talba mill-media tas-Super One sabiex tiffilmja l-ewwel parti ta’ din il-laqgħa. Safejn jien mgħarraf il-whips taż-żewġ naħat tkellmu bejniethom u kien hemm il-qbil li jiffilmjaw l-ewwel parti mbagħad jirtiraw.  Jidher li m’hawnx oġġezzjoni għalhekk nitlob lill-crew tas-Super One sabiex jidħol u jiffilmja l-ewwel parti ta’ din il-laqgħa.

Dan il-kumitat qed jiltaqa’ llum biex naraw u niskrutinaw l-inkjesta u r-rapport ta’ l-awditur dwar il-Voice of the Mediterranean (VOM). Il-ħsieb tiegħi f’din l-ewwel laqgħa hu li nistabbilixxu l-proċedura li se nsegwu f'dawn il-laqgħat li huma ad hoc għal dan l-iskop, u l-ewwel ħaġa li nixtieq nagħmel hija li nissettjaw timetable li fuqha nkunu nistgħu naħdmu. Jiena kont se nipproponi - jekk taqblu intom il-membri - li niltaqgħu għada l-Erbgħa fis-7.00 p.m., imbagħad nerġgħu niltaqgħu fl-istess ħin it-Tnejn, it-Tlieta u l-Erbgħa tal-ġimgħa d-dieħla, jiddependi ovvjament minn kemm jinvolvi xogħol.  X’taħsbu fuq din it-timetable?

  ONOR. TONIO FENECH (Segretarju Parlamentari):  Ovvjament ix-xewqa tal-gvern hi li kemm jista’ jkun din il-kwestjoni ma noqogħdux intawluha għal xejn. F’dan il-każ hemm żewġ individwi li anke jkopru ċerta kariga fil-pajjiż u għalhekk naħsbu li hu fl-interess anke tal-pajjiż li jekk hemm konsiderazzjoni jew diskussjoni, li trid issir, għandha ssir immedjatament u mhux noqogħdu ntawlu għal xejn. Allura x-xewqa tagħna hi li t-timetable tkun naqra iktar aggressiva minn hekk. Is-suġġeriment tiegħi hu li jekk hemm bżonn niddeċiedu u nallokaw jumejn, jekk hemm bżonn niltaqgħu filgħodu u fil-għaxija u jekk ikun hemm bżonn filgħaxija nestendu l-ħin, jekk naħsbu li l-lista ta’ nies li dan il-kumitat jixtieq itella’ jirrikjedi li nagħmlu dan. Id-diskussjoni fuq kemm huma n-nies li jridu jitilgħu qudiem il-kumitat għadna m’għamilnihiex, allura naħseb iktar jagħmel sens naraw lil min irridu nsejħu qabel ma niddeċiedu fuq timetable innifisha.  

  THE CHAIRMAN: Imma l-ewwel nixtieq li jkun hemm qbil fuq il-ħinijiet, ħalli mbagħad inżidu jew innaqqsu skond il-bżonn.

  ONOR. TONIO FENECH: Jiena effettivament nixtieq li jekk se niddeċiedu, naqbdu u ngħidu nibdew minn filgħodu u nagħmlu jumejn filgħodu u filgħaxija.  

  THE CHAIRMAN: Filgħaxija tal-Ħamis u l-Ġimgħa għalija huwa mpossibbli għax għandna l-konferenza ġenerali.  Din hija xi ħaġa li kienet scheduled xhur ilu u ma nistax inkun hemmhekk u nkun hawnhekk. 

  ONOR. TONIO FENECH: Għada filgħodu tajjeb?

  THE CHAIRMAN: Għada filgħodu huwa mpossibbli, apparti l-fatt lil għandna riżoluzzjoni oħra fil-Parlament dwar art li se tingħata lill-Ambaxxata Amerikana. Jekk tridu nagħmlu laqgħa għada filgħaxija, oħra l-Ħamis filgħodu u oħra l-Ġimgħa filgħodu għax, kif għedt, il-Ħamis u l-Ġimgħa ma nkunx nista’ filgħaxija.

  ONOR. TONIO FENECH: Jiġifieri tkun tista’ l-Ġimgħa filgħodu.

  THE CHAIRMAN: Iva, inkun nista’. Mela nagħmlu laqgħa l-Erbgħa filgħaxija, oħra l-Ħamis filgħodu u oħra l-Ġimgħa filgħodu. Filgħodu nistgħu nibdew fid-9:30a.m.?

  ONOR. JASON AZZOPARDI: Anke fit-8.30a.m. jekk trid.  

  THE CHAIRMAN: Aħjar nibdew fid-9:30a.m.

  ONOR. TONIO FENECH: U għada fi x’ħin?
  THE CHAIRMAN: Għada filgħaxija nibdew bħas-soltu fis-7:00 p.m.

  ONOR. TONIO FENECH: Ma nistgħux nibdew iktar kmieni? Mhux aħjar nibdew fis-6:30 p.m.?
  ONOR. JASON AZZOPARDI: Jiena u l-Onor. Brincat fis-6:30 p.m. għandna kumitat ieħor forsi mqarr l-ewwel nofs siegħa tippermettuhielna u tibdew fis-7:00p.m. għada. 

  THE CHAIRMAN: Mela l-Erbgħa fis-7:00 p.m., il-Ħamis fid-9:30a.m. -   nikkalkulaw li nagħmlu san-12.30p.m. – u l-Ġimgħa fid-9:30a.m. 

  ONOR. TONIO FENECH: Il-Ġimgħa  ma nistax għax għandi laqgħa tal-kabinett.

  THE CHAIRMAN: Mela nagħmlu laqgħa t-Tnejn filgħaxija?   

  ONOR. TONIO FENECH: U nagħlqu.
  THE CHAIRMAN:  Mela niltagħqu t-Tnejn filgħaxija fis-6:30p.m., imbagħad naraw ikunx hemm bżonn niltaqgħu t-Tlieta u l-Erbgħa fl-istess ħin. Jekk inkunu għalaqna, ovvjament it-Tlieta ma niltaqgħux. Mela issa li qbilna fuq it-timetable, naħseb li rridu naraw il-lista ta’ persuni li rridu nsejjħu quddiem il-kumitat.  Is-suġġeriment tiegħi jkun jekk jistax l-awditur jagħtina l-lista ta' persuni li għamlu intervista magħhom għaliex naħseb li huma l-key persons, sakemm imbagħad ma jkunx hemm persuni oħra li jkollhom bżonn jiġu mgħajta waqt li nkunu qegħdin nagħmlu l-mistoqsijiet tagħna.
  ONOR. TONIO FENECH:  Sur President, qabel ma niddiskutu l-lista naħseb li huwa pertinenti li niċċaraw punt.  Is-suġġeriment tagħna, meta aħna analizzajna ftit ir-rapport ta’ l-awditur ġenerali, fir-realta’ rajna li hemm żewġ fundamental issues, li fl-opinjoni tagħna dan il-kumitat irid jindirizza.  L-ewwelnett jekk il-Voice of the Mediterranean kenitx taqa’ taħt il-kompetenza tal-financial regulations. Kienet soġġetta għall-financial regulations tal-gvern?  Dan huwa mportanti għax hemm serje ta’ konklużjonijiet li joħorġu mir-rapport li huma kompletament marbuta ma’ dik il-konklużjoni.  Mela jekk il-konklużjoni tkun "iva", allura r-rapport irid jitqies in toto kif inhu u jekk il-konklużjoni tkun "le", anke l-lista ta’ min irridu nikkunsidraw probabbilment tkun xi ftit jew wisq differenti jew inqas.  Għaliex? Għax it-tieni kwestjoni li l-kumitat naħseb irid jikkunsidra hi li rrispettivament mill-financial regulations, fondi pubbliċi kien hemm.  Kien hemm good govnernance? Anke jekk l-entita` ma kenitx marbuta bil-financial regulations,  xorta hemm good practice u good governance fin-nofs. Imma min-naħa l-oħra hija differenti minn ksur ta’ financial regulations, għax ovvjament financial regulations huma established by law.

Issa jiena ma nafx x'jaħseb l-awditur ġenerali fuq dan il-punt, jekk għandniex naqsmu d-dibattitu fih innifsu, pero` jidher li waqt li r-rapport jikkwota opinjoni ta’ l-Avukat Ġeneralli, din tiġi kkwotata biss parti minnha - u jiena nkun onest, qrajtha kemm-il darba u naqraha u l-konklużjoni lili tiġini bil-maqlub - u naħseb li effettivament jagħmel ħafna iktar sens li  first and foremost nindirizzaw din l-issue imbagħad wara li tinqata’ din l-issue vi jew va -  għax ma naħsibx li hija tqila biex naqtgħu l-issue fiha nfisha - immorru għat-tieni parti biex naraw il-good governance u allura nġibu hawnhekk lil min kien responsabbli, min kien qed imexxi, biex jispjega. Qed ngħid dan għax ovvjament naħseb li kull Membru f'dan il-kumitat għandu r-responsabbilta` quddiem il-Parlament li jassigura li l-affarijiet mxew b’mod tajjeb.  Ma nafx x'taħseb inti, Mr Chairman.

  THE CHAIRMAN:  L-ewwelnett ir-remit u l-iskop ta’ dan il-kumitat huwa li għandna dokument quddiemna, li huwa r-rapport ta’ l-awditur and we have to query ir-rapport ta’ l-awditur, imbagħad rigward jekk kienx hemm ksur tal-financial regulations toħroġ mill-ispjegazzjoni fl-andament tad-diskussjoni. Jiena naħseb li  l-konklużjoni li dan il-kumitat irid jasal għaliha aktar milli jekk kienx hemm ksur tal-financial regulations jew le, jew to what degree kien hemm dan il-ksur tal-financial regulations, hija l-konklużjoni li dan il-kumitat irid jasal għaliha;  ma nistgħux naslu għall-konklużjoni qabel ma nibdew l-introduzzjoni u l-body tagħha. Fil-proċess ta’ dan kollu wkoll jidħol l-element u l-kwestjoni kollha ta’ good governance. Jiġifieri għalkemm huma żewġ temi, biex ngħid hekk, rilevanti, dawn huma ż-żewġ konklużjonijiet li aħna rridu naslu għalihom.  Kien hemm abbuż tal-financial regulations?  Kien hemm ksur ta’ kif il-finanzi pubbliċi ....  Qegħdin naqblu żgur li l-VOM kien immexxi minn fondi pubbliċi. Jiġifieri l-flus kien jivversahom il-gvern tramite, jekk m'iniex sejjer żball, il-ministeru tal-foreign affairs, jiġifieri għandek link diretta. Dawn huma żewġ konklużjonijiet li jridu joħorġu waqt il-proċess kollu tal-mistoqsijiet li rridu nagħmlu.

  ONOR. TONIO FENECH:  Ma nixtieqx nagħmel id-diskussjoni jekk il-VOM kenitx taqa’ taħt il-financial regulations għax inkella nibdew bid-diskussjoni tagħha.  Pero` fuq dik il-pretesa l-gvern jgħaddi Lm11 miljun lill-knisja.  Hemm vot fil-budget tal-gvern u jgħaddi Lm11 miljun lill-knisja, il-knisja m’hijiex marbuta bil-financial regulations sempliċement għax il-gvern jgħaddilha Lm11 miljun.  Mela huwa importanti li nikkonstataw jekk kenitx taqa’ u qed ngħid hekk għax din m'hijiex entita` wholly-owned mill-gvern, jiġifieri m’hijiex 100% tal-gvern, nofsha tal-gvern Malti u nofsha tal-gvern Libjan. Issa anke kunċettwalment, allura l-financial regulations ta’ liema gvern suppost adottaw, tal-gvern Malti jew tal-gvern Libjan?  Għaliex għandna nistennew li l-financial regulations tal-Gvern Malti kellhom jipprevalu? 
Il-liġi titkellem ċar dwar kif japplikaw il-financial regulations u għalhekk nixtieq nidħlu fuq dik biex ma noqogħdux ninħlew u ntellgħu nies, u lil ma nafx min u noqogħdu nistaqsuhom jekk assigurawx li l-financial regulations kienu qed jiġu osservati minn dik l-entita`.  Jekk il-konklużjoni tkun li din m’hijiex marbuta bil-financial regulations, għaliex se noqogħdu naħlu l-ħin intellgħu individwu u nistaqsuh dawn id-domandi? L-ewwelnett nkunu qed intellgħu skoss nies bħala xhieda għal xejn u t-tieni naħlu l-ħin tal-kumitat għal xejn.  Mela jiena ngħid:  Ejjew naqtgħulha rasha u ngħidu let's address the issue. Min hu kompetenti f'dan il-pajjiż biex jgħidilna jekk il-financial regulations humiex osservati jew le?  L-AG?  Min hu kompetenti?  Allura jiġi jixhed l-individwu li hu kompetenti. Fuq kollox id-disputa kbira hi fuq l-interpretazzjoni ta’ x'qal l-AG.  Mela mhux aħjar nibagħtu għall-AG u nistaqsuh jgħidilna x’qal?  Jekk imbagħad il-konklużjoni minn hemm tkun iva jew le, allura mbagħad żgur li l-kunsiderazzjoni tax-xhieda tinbidel kompletament, fl-opinjoni tiegħi.  Imma jekk se nitfgħu kollox f'borma waħda naħseb se nħawdu l-andament.  
Jien nixtieq ngħid li aħna bħala gvern kommessi li rridu naraw ukoll il-verita` x'inhi.  Jekk kien hemm malpractice, aħna m’aħniex qed ngħidu li we are condoning it, imma min-naħa l-oħra ma noqogħdux nippuntaw subgħajna lejn affarijiet li dik l-ente ma kenitx obbligata tagħmel.  Dan qisek qed tgħid lil nisrani li hu m’għex il-prinċipji Musulmani.  Kif jista' jkun!  Dan jgħidlek:  Il-ktieb tiegħi l-Bibbja mhux il-Koran. Mela rridu niddeċiedu dan x’suppost osserva, jekk hux il-Bibbja jew inkella l-Koran? 

  THE CHAIRMAN:  L-Onor. Leo Brincat.

  ONOR. LEO BRINCAT:  Meta kont qajjimt dan il-każ jiena qajjimtu f'żewġ stadji.  L-ewwelnett kont tlabt lill-Ministru Borg, li kien il-foreign minister dak iż-żmien, biex jagħmel inkjesta nterna, li fil-fatt għamel. Imbagħad sussegwentement fid-dawl ta’ dak ir-rapport li ġie tabled, u naħseb li jkun tajjeb li s-segretarja tal-kumitat - jekk hawn qbil mill-membri preżenti - tiċċirkulah lill-membri ta’ dan il-kumitat għax wara kollox huwa a public document li kien tabled fil-Kamra tar-Rappreżentanti ...

  THE CHAIRMAN:  Għal liema rapport qed tirriferi?

  ONOR. LEO BRINCAT:  Għar-rapport li kienu ħejjew is-Sur Gejtu Naudi u s-Sur Charles Mifsud, permanent secretary fil-foreign ministry u director corporate services fl-istess ministeru li kien ġie tabled fil-Parlament sometime in December 2003.  Dan ir-rapport kien intitolat "Rapporti dwar l-Operat tar-Radju Voice of the Mediterranean".  Dan kien  poġġih fuq il-mejda tal-Kamra il-Ministru Borg xi xahar wara li ġie kkummissjonat.

Qed insemmi dan ir-rapport mhux biex nikkomplika l-affarijiet, imma għaliex fih ħafna affarijiet kontrastanti ma’ dak li sab l-awditur, mingħajr ma nidħlu fil-merti ta' dak li sab l-awditur at this stage u, filwaqt li fir-rapport ta' l-awditur ma jissemmewx persuni b’isimhom, fir-rapport li ħejjew is-sinjuri Naudi u Mifsud jissemmew diversi persuni b’isimhom u minħabba r-rilevanza tal-każ, jekk niddeċiedu sussegwentement li nsejħu ċertu xhieda, jista’ jagħti l-każ li jkollna bżonn insejħu xhieda li huma elenkati fir-rapport ta’ Messrs. Naudi u Mifsud, li rrifera għalihom bit-titolu tagħhom l-awditur mingħajr ma neċessarjament irrifera għalihom b’isimhom.

L-osservazzjoni prinċipali li rrid nagħmel hija din.  Huwa minnu, u naħseb li huwa  common knowledge, illi kumpannija kummerċjali li ma tkunx wholly-owned mill-gvern jew li ma tkunx majority-owned, ma tkunx soġġetta għall-financial regulations, imma ma rridux ninsew li aħna hawnhekk m’aħniex qed nagħmlu skrutinju tal-Voice of the Mediterranean minn kemm ilu li twaqqaf.  Meta jiena kont tlabt li jsir dan l-iskrutinju - u nixtieq li biex niffriskaw il-memorja, is-segretarja tal-Kumitat tiċċirkola kopja tat-talba li jiena kont għamilt lill-PAC way back in 2004 li minnha oriġina dan ir-rapport, għaliex fiha hemm ir-remit li konna tlabna li nagħtu lill-awditur ġenerali, plus il-punti li kienu tqajmu fid-diskussjoni - jiena kont illimitajt ruħi għat-term li fih kien qed imexxi l-istazzjon is-Sur Richard Muscat. Jiġifieri qed nitkellmu fuq medda ta’ żmien li fih l-istazzjon ma rċeviex sold jew ċenteżmu wieħed mingħand il-partner Libjan. Jiġifieri għalkemm teknikament hawnhekk qed nitkellmu fuq intrapriża li kienet jointly-owned 50% minn naħa u 50% min-naħa l-oħra, effettivament kien stadju li fih l-istazzjon ma kienx qed jaħdem bħala joint venture, imma kien stadju fejn l-istazzjon kien qed jaħdem kompletament bil-fondi tal-gvern, kif ikkonfermat mil-line item tal-ministeru ta' l-affarijiet barranin li ġie ripetut f'diversi budgets annwali sussegwenti, u għalhekk naħseb tajjeb li nieħdu linja gwida u anke jiggwidana forsi l-awditur innifsu fl-interpretazzjoni tiegħu, għaliex l-awditur qed jgħid all along ir-rapport tiegħu li kien hemm ksur tal-financial regulations tal-gvern. 
Kieku l-awditur qalha f'paragrafu wieħed biss, ngħid forsi kien a subjective comment, taqbel jew ma taqbilx miegħu. Imma l-leitmotif tar-rapport kollu ta' l-awditur ġenerali - ikkoreġuni jekk qed nikkwotah żbaljat - huwa li kien hemm ksur ripetut u regolari tal-financial regulations tal-gvern.  Allura fid-dawl ta’ dan il-fatt, li din hija, biex ngħid hekk, ir-running theme tar-rapport innifsu, jien naħseb li tajjeb li niċċaraw dan il-punt u forsi jkun jista’ jiċċarah anke l-awditur innifsu, anke fid-dawl ta’ l-interpretazzjoni differenti li kien ta preċedentement l-AG's office meta kien ġab l-argument tal-50-50% ownership li kellha l-kumpannija.  B’hekk naħseb inkunu nistgħu niggwidaw ruħna u naslu għal dak li jixtieq l-Onor. Fenech u li nixtieq jiena u kulħadd dwar fuq liema binarji se nimxu qabel niddeċiedu lil min nikkonvokaw bħala xhieda jew mistiednin għal dan il-kumitat.  

  ONOR. TONIO FENECH:  Mr Chairman, ma nistax ngħid li jiena ma naqbilx ma' l-Onor. Brincat. Dan hu l-punt tiegħi.  Ejjew nindirizzaw l-issue ta’ jekk il-financial regulations kienux binding fuq il-VOM u nimxu minn hemm fuq l-aspetti l-oħrajn.

  THE CHAIRMAN:  Wara li smajtkom it-tnejn ngħid li ma naħsibx li kontu qegħdin tgħidu eżattament l-istess affarijiet, pero` bażikament jekk immorru dwar it-terms of reference ...

  ONOR. TONIO FENECH: Anzi l-Onor. Brincat qal iktar minni għax qal li l-VOM ma kenitx bound by financial regulations.  (Interruzzjonijiet)

  ONOR. LEO BRINCAT:  Jien għedt li kienet l-interpretazzjoni ta’ l-AG’s office.
  THE CHAIRMAN: Meta dan il-kumitat bagħat lill-awditur biex jagħmel l-investigazzjoni tiegħu u t-terms of reference, skond kif għandna fir-rapport ta' l-awditur stess, huma whether: 

“Standing financial regulations governing public finances were adhered to; 

The procurement of goods and services was made in accordance with prevailing regulations; and 

The provisions of the Code of Ethics for Directors in the Public Sector were compliant with.”. 

Jiġifieri l-linja gwida tahielu effittivament dan il-kumitat. Mela jekk bi qbil dan il-kumitat tah il-linja gwida u issa sar dan ir-rapport, u standing order 120 tal-Parlament tgħid li waħda mill-funzjonijiet ta’ dan il-kumitat hija li jassessja, jiskrutina u jinvestiga dawk ir-rapporti ta’ l-awditur, naħseb li rridu mmorru 'l quddiem, ħa nagħmlu progress, billi l-awditur jagħti spjegazzjoni jew background ta’ dan ir-rapport tiegħu. 
Jiena tlabt ukoll li jkun hawn rappreżentant tal-ministeru tal-foreign affairs li huwa involut biex jagħti wkoll il-verżjoni tiegħu u anke hawn ir-rappreżentant tal-finanzi ħalli jekk ikun hemm xi mistoqsijiet ikunu jistgħu jsiru f’din l-ewwel seduta. Imma naħseb li dan il-kumitat għandu nteress ikun jaf il-lista tal-persuni involuti. Pero` jekk tridu li ngħidu lill-awditur, lir-rappreżentant tal-ministeru tal-foreign affairs u lil dak tal-finanzi biex jibdew jagħmlu s-sottomissjonijiet tagħhom, ħalli għallinqas ikollna l-verżjoni uffiċjali minn tliet entitajiet -  l-awditur li huwa responsabbli lejn il-Parlament u żewġ enti governattivi - u mbagħad naslu għal-lista tax-xhieda, jien ma nsib l-ebda oġġezzjoni, imma almenu nibdew bil-progress fuq dan ix-xogħol.  

  ONOR. LEO BRINCAT:  Ma nsib l-ebda diffikulta` li l-ewwel jitkellem l-awditur ġenerali, fil-fatt kważi anke ssuġġerejtha jiena stess, imma billi aħna qed nittrattaw żewġ aspetti, ksur jew le tal-financial regulations u l-kunċett ta' good governance, jien ngħid għalija nkun interessat li nisma’ lil dawn in-nies anke fuq l-aspett ta’ good governance. Jiġifieri jiena naħseb li nistgħu at this stage nittekiljaw .... 

  ONOR. TONIO FENECH:  Ħa niċċara li qed naqbel kompletament ma’ l-Onor. Brincat.  Ma nafx għaliex qed ngħidu li mhux qed naqblu. Jew m'aħniex nitkellmu bil-Malti jew ma nafx. Ħadd m'hu qed jgħid f'din il-Kamra li mhux se nidħlu fl-issue tal-good governance.  Anzi għedt li din in-naħa tal-gvern trid tassigura li nidħlu fl-issue ta’ good governance.  L-interess tagħna bħala gvern hu li nassiguraw li jekk aħna fdajna individwu jew individwi - għax hemm żewġ rappreżentati u hemm managing director - fi tmexxija ta’ ente li l-gvern kellu 50% tagħha, irrispettivament minn jekk il-financial regulations kenux japplikaw jew le, jinteressana jekk kienx hemm good governance,  u nisimgħu x-xhieda kollha, nerġa’ nirrepeti, li hemm bżonn biex nikkonstataw jekk good governance kienx hemm.  Jien sempliċement qed ngħid dan il-punt. Veru li t-terms of reference kienu dawk li kienu pero` fir-realta`, fl-opinjoni tiegħi, mill-interpretazzjoni legali li għandna tal-financial regulations, qisna għednilu  li hawn dan il-code of conduct u l-code of practice, li dan ma kienx jaf li japplika għalih għax ħadd ma qallu li japplika għalih jew għax il-liġi ma kenitx tpoġġi l-oneru fuqu,  trid tiċċekja jekk osservahx.  Kif jista` jkun!

Min-naħa l-oħra, allavolja ma tniżlitx fit-terms of reference lill-awditur ġenerali, jiena xorta by logic kont nistenna li jekk hu jgħid li hawn il-financial regulations ma japplikawx, jara jekk kienx hemm good governance. Fl-aħħar mill-aħħar il-kwestjoni li messa qamet kellha tkun jekk kienx hemm good governance. Jiġifieri aħna m'aħniex qed ngħidu li jekk naqtgħu l-punt li ma kienx hemm obbligu li jiġu osservati l-financial regulations nixxredjaw ir-rapport, għax ir-rapport ma jidħolx fuq hekk biss, imma jidħol ukoll fuq issues ta’ good governance.  Imma l-issues li huma linked ma’ ksur ta’ financial regulations huma,  per eżempju, li ma ħariġx public tender, procurement tender. Jekk ma kienx obbligat bil-financial regulations m’hemmx obbligu li joħroġ public tender.  Aħna għandna enti tal-gvern li ma joħorġux public tender kif joħroġhom il-gvern fiċ-ċivil, għax il-financial regulations ma jobbligawhomx.  Dan hu l-punt.  Mela allura dak il-punt lanqas għandna għalfejn niddiskutuh għax il-financial regulations ma japplikawx. Imma jekk hemm affarijiet oħra bħalma huma cables eċċ., ecc., dawk irridu nidħlu fihom. Għax jekk vera kien hemm stock item li m’għadhiex tidher irridu nistaqsu lil min kien responsabbli x’ġara minnha.  Qed nipproponi li qed nipproponi mhux biex naħarbu mis-sitwazzjoni, imma biex ma nispiċċawx noqogħdu nidħlu anke f’aspetti, li effettivament fl-opinjoni tagħna meta ħadna l-parir legali, jista' jkun li għalihom  ma kenux japplikaw l-financial regulations tal-gvern. U mhux qed nipprova ngħid li ma japplikax biex il-kumitat jagħmel il-konklużjoni wara li jsejjaħ lix-xhieda.  Ma rridx ngħid li jien l-espert tal-financial regulations tal-gvern.

  THE CHAIRMAN: Wara dawn iż-żewġ spjegazzjonijiet naqblu li ngħajtu lill-awditur u lir-rappreżentanti tal-ministeru tal-foreign affairs u tal-finanzi biex jiġu hawnhekk bħalma hija l-konswetudni u jagħtu l-ispjegazzjonijiet tagħhom?  

  ONOR. TONIO FENECH:  Naqbel, pero` naħseb li għandu jissejjaħ ukoll l-AG.

  THE CHAIRMAN:  Ngħajtu wkoll lill-AG. (Interruzzjonijiet) Jiena għad m’għandix il-lista tan-nies għax il-lista tan-nies illum irrid nikkostataha. 

  ONOR. TONIO FENECH:  Aħna nistgħu nisimgħu lil min qiegħed hawn u mbagħad fil-każ nisimgħu lill-AG jekk ma naslux għall-konklużjoni mingħajru. 

  THE CHAIRMAN: Mela nistgħu nipproċedu u ngħajjat lill-awditur, lir-rappreżentant tal-foreign affairs u tal-finanzi biex jersqu mal-mejda. Kulmin jitkellem nitolbuh li jagħti ismu għal skopijiet ta’ records. Nitlob lill-awditur ġenerali li, biex ngħid hekk, huwa l-promotur ta’ dan ir-rapport, biex jagħtina background ta’ l-investigazzjoni tiegħu kollha.
  IS-SUR JOSEPH G. GALEA (Awditur Ġenerali):  Sur President, jiena m’hu se ngħid xejn li jmur oltre minn dak li hemm fir-rapport.  Kulma se nagħmel huwa li fi ftit kliem se nagħmel suċċint tal-kompitu tiegħi li wassalni biex għamilt dawn il-konklużjonijiet.

Bħalma tafu, il-kumitat kien tani dan l-inkarigu u jiena biex jassistuni fit-twettiq sewwa ta’ dan l-assignment għamilt bord intern ta’ l-istess national audit office, bit-termini biex jinvestigaw jekk inżammux r-regolamenti finanzjarji fl-amministrazzjoni tal-fondi pubbliċi, jekk il-ksib ta' provvisti u servizzi sarux skond ir-regolamenti eżistenti u jekk kienx kollox konformi mal-provvedimenti tal-kodiċi ta’ l-etika għad-diretturi fis-settur pubbliku.

L-istazzjon ġie mwaqqaf fl-1984 bejn il-Gvern Malti u l-Gemaharija Libjana Għarbija, bil-għan prinċipali li titkabbar il-koperazzjoni bilaterali bejn iż-żewġ pajjiżi fil-qasam tax-xandir.  Il-Gvern Malti kellu jagħmel tajjeb għall-ispejjeż kollha ta’ l-istazzjon fl-aħħar sitt snin ta’ l-operat tiegħu. Dan għaliex il-parti l-oħra ma baqgħetx tħallas il-kontribuzzjonijiet annwali kif kien hemm fil-ftehim oriġinali.

Bħala metodoloġija, l-inkjesta estensiva kienet tinvolvi l-verifika ta’ madwar 4,000 transazzjoni magħmula matul il-perijodu li ġie eżaminat.  Il-bord għamel 29 intervista, fosthom ma’ l-istaff kollu li kien jaħdem ma’ l-istazzjon, kunsilliera, segretarju permanenti ta’ dak iż-żmien u d-direttur tal-corporate services fil-ministeru ta' l-affarijiet barranin. Il-bord għamel ukoll intervisti permezz tat-telephone lil xi persuni li kienu barra mill-pajjiż.  Mr Chairman, hawnhekk qed ngħaddilek lista tan-nies kollha li ġew intervistati.  Qegħdin in alphabetical order u issa dan il-kumitat jara lil min minnhom wieħed għada pitgħada jista’ jkellem jew le.

Waħda mill-affarijiet li sibna f'dan ir-rapport hi li ma kienx hemm sistemi ta’ kontroll intern, jew dawn is-sistemi ma kenux effettivi. Il-bord tal-kunsilliera li xogħolhom kien li jamministraw l-operat ta’ dan l-istazzjon tar-radju ma ħax azzjoni deċiżiva meta bdew jidhru ċerti nuqqasijiet.  

Kuntratti relatati ma’ l-espansjoni u l-arranġament mill-ġdid ta’ dan l-istazzjon ġew mogħtija mill-management b’ordni diretta.  Uħud mill-istaff f'dawn l-aħħar tliet snin ta’ l-operat ġew avviċinati mid-direttur maniġerjali biex japplikaw għal ċerti pożizzjonijiet ta’ dan l-istazzjon.  Sar infiq eċċessiv fuq għamara u tagħmir ieħor, fuq is-sistema ta’ wires fl-istudios, fuq apparat ta’ l-internet kif ukoll fuq is-sistema tas-sigurta` u s-sistema kontra l-ħruq. Ġie mqabbad kuntrattur biex jipprovdi servizz ta’ radju fuq l-internet u fi spazju ta’ tliet snin ġie mogħti żewġ kuntratti konsekuttivi b’ordni diretta.  L-ewwel kuntratt, li kien għal tliet snin, ġie terminat wara tmien xhur mingħajr raġuni valida. Il-management daħal għal kuntratt ieħor ma l-istess kuntrattur u għall-istess servizzi, iżda din id-darba b’rata annwali ogħla minn ta’ qabel.

Fil-bini l-ġdid tal-VOM f'Birkirkara saru xogħlijiet fl-istudio biex il-ħoss ma jinfidx minn kamra għal oħra iżda nstab li kien xogħol difettuż.  Il-valur ta' kemm swew il-vetturi mixtrija għad-direttur maniġerjali u għad-deputat tiegħu kien aktar minn dak stabbilit fir-regolamenti eżistenti. Dawn ir-regolamenti huma bbażati fuq il-livell skond l-iskala ta’ salarju ta’ uffiċjal fis-settur pubbliku. Spejjeż għall-ospitalita` ikklejmjata mid-direttur maniġerjali matul l-aħħar tliet snin ta' l-operat tal-VOM,  kienet aktar milli maħsuba fil-kuntratt tax-xogħol ma’ dan l-istazzjon.  L-accountant ta’ l-istess radju ngħata benefiċċji għat-tmiem ta’ l-impjieg tiegħu meta għalaq l-istazzjon meta hu kien impjegat part-time u fl-istess ħin kellu impjieg ieħor full-time. Ma kienx hemm proċedura biex jingħalaq dan l-istazzjon u ma ġiex maħtur amministratur biex jieħu ħsieb l-assi tal-VOM.  

Il-ministeru ta’ l-affarijiet barranin naqas li jara li r-regolamenti finanzjarja jiġu mħarsa. Il-claim li d-direttur maniġerjali ma kienx marbut mar-regolamenti dwar l-akkwist li jsiru mis-servizz pubbliku, irriżulta f'infiq mhux effettiv u trasparenti.  U fl-aħħar il-bord, bl-approvazzjoni tiegħi, għamel dawn ir-rakkmandazzjonijiet:-

Qegħdin ngħidu li – 

Qabel ma jiġu mwaqqfa strutturi bħall-VOM u qabel ma l-gvern jidħol għan-negozji fi sħab u forom oħra ta’ aġenziji u fondazzjonijiet, għandu jkun żgurat li jeżisti qafas li jinkorpora fih regolamenti legali, amministrattivi u finanzjarji;  

Il-kodiċi ta’ etika għall-bordijiet tad-diretturi u diretturi maniġerjali, fejn wieħed mill-azzjonisti huwa l-gvern, għandhom jinġiebu għall-attenzjoni ta' kulmin huwa konċernat u  meta dawn jiġu maħtura għandhom mill-ewwel ikunu mgħarrfa bl-obbligazzjonijiet li għandhom;

Il-ministeru ta’ l-affarijiet barranin għandu jirkupra pagamenti li mhux suppost li saru, kif ukoll oħrajn li permezz tagħhom impjegati part-time kif ukoll persuni li pprovdew servizzi lill-istazzjonijiet kienu vantaġġati;  

L-assi kollha tal-VOM li bħalissa jinsabu għand terzi għandhom jinġiebu lura; u 

Is-segretarju permanenti għandu jaħtar amministratur għall-Voice of the Mediterranean kif suġġerit mill-ministru ta’ l-affarijiet barranin nhar it-23 ta’ Lulju 2004, jew inkella jwaqqaf bord ad hoc, flimkien ma' l-awtoritajiet Libjani, sakemm tittieħed deċiżjoni dwar il-futur ta’ l-istazzjon u l-assi tiegħu.  

Fi ftit kliem ippruvajt nagħmel kemm jista’ jkun is-suċċint biex wieħed jintroduċi s-suġġett li għandna hawnhekk.

  THE CHAIRMAN:  L-Onor. Fenech.

  ONOR. TONIO FENECH: Jiena nirringrazzja lill-awditur ġenerali ta' l-introduzzjoni tiegħu, pero` fir-realta` is-Sedja għamlet domanda li jiena ma ħassejtx li ġiet risposta. Aħna kellna nindirizzaw l-issue ta’ jekk taqax fil-financial regulations. Mela fil-konklużjoni tiegħu l-awditur ġenerali qal li kellhom jiġu osservati l-financial regulations u mbagħad iktar 'l isfel jgħid li r-rakkmandazzjoni hi li l-gvern għandu joħloq framework finanzjarju ta’ kif titmexxa l-ente, kellha bżonn li tagħmel framework jew ma kellhiex bżonn?  Għax jekk suppost osservat il-financial regulations ma kellhiex bżonn tagħmel framework! Għalhekk irridu niddeċiedu.  Min kien qed imexxi din l-ente, kellu obbligu jara li l-financial regulations tal-gvern jiġu osservati jew ma kellux?  Jekk ma kellux naqbel mar-rakkmandazzjoni ta’ l-awditur ġenerali, li l-gvern, meta jagħmel dawn l-istituzzjonijiet, għax jidher li f'din kienet assenti, għandu jagħmel ad hoc financial regulations jew jiftiehem mal-Libjani, f'dan il-każ, fuq financial regulations. 
M’iniex qed ngħid li m'għandux ikun hemm financial regulations, imma għalhekk irridu naqbdu dan il-punt kritiku għax dan jidħol f'kull diskussjoni li aħna se nagħmlu għax ir-rakkmandazzjonijiet kultant jikkontradixxu lilhom infushom. Min-naħa ngħidu li suppost osservaw il-financial regulations imbagħad ngħidu li l-gvern messu stabbilixxa financial regulations.  Jekk kienu japplikaw il-financial regulations ma kellux għalfejn jistabbilixxi.  Jekk ma japplikawx għandu bżonn jistabbilixxi.  Jista’ l-awditur jgħidilna eżattament kif ibbaża l-opinjoni tiegħu li l-financial regulations għal din l-ente kienu fil-fatt japplikaw?  This is the crux of the matter.

  THE CHAIRMAN:  Jiġifieri jekk qed nifhmek sew qed ngħidu li għandna ente pubblika li ma kellha l-ebda struttura legali kif topera?

  ONOR. TONIO FENECH:  Kellha struttura legali - tal-foreign affairs jistgħu jgħidu aktar minni fuq din - għax kien hemm kuntratt li jistabbilixxiha. 

  THE CHAIRMAN:  Għalhekk qed nitlob lir-rappreżentant tal-foreign affairs ....

  ONOR. TONIO FENECH: Jien naħseb li l-awditur ġenerali l-ewwel li jrid jgħidilna fuqiex ibbażaha iktar milli l-foreign affairs.  Min-naħa tal-foreign affairs fir-realta` kien hemm rapport li kkonkluda li l-financial regulations ma japplikawx.  Jiġifieri aħna għandna żewġ rapporti quddiem dan il-kumitat, wieħed minnhom li semma  l-Onor. Brincat ....

  THE CHAIRMAN:   L-ieħor m’huwiex available.

  ONOR. TONIO FENECH:  Imma għandu jitressaq għax hawn qiegħed. Jien għandi għax tlabt kopja tiegħu.

  ONOR. LEO BRINCAT:  L-ieħor għandu jiġi ċċirkolat, jekk mhux għal din il-laqgħa għallinqas għal-laqgħa li jmiss għax huwa rilevanti ħafna u kontrastanti ħafna mal-findings ta’ l-awditur ġenerali.

  ONOR. TONIO FENECH:  Dan ir-rapport jgħid li din l-ente, bl-opinjoni ċitata ta' l-AG, ma taqax taħt il-financial regulations u mbagħad għandna rapport ieħor li jibbaża l-konklużjoni fuq il-financial regulations. Għalhekk qed ngħid li dan il-kumitat għandu żewġ rapport konfliġġenti minn nies li suppost huma istruwiti fiċ-ċivil. Jiġifieri għandna l-opinjoni ta’ l-awditur ġenerali u l-opinjoni ta' l-attorney general fir-rapport li kien ippreżentat l-ewwel darba quddiem il-kumitat. Hawnhekk hawn it-text verbatim ta’ x’irrisponda l-AG fuq il-kwestjoni. Hemmhekk l-AG irrisponda b’mod ċar li l-ente ma taqax taħt il-kompetenza tal-financial regulations.  Issa għandna l-awditur ġenerali li qed jgħid li taqa’. Naħseb li għandi dritt, bħala Membru, nitlob lill-awditur ġenerali jgħidilna għaliex wasal għal din il-konklużjoni.

  THE CHAIRMAN:  L-Onor. Leo Brincat.

  ONOR. LEO BRINCAT:  Fuq punt ta’ informazzjoni -  u għalhekk qed nisħaq l-importanza li jiġi ċċirkolat l-ewwel rapport li sar mis-Sinjuri Naudi u Mifsud - jidher ċar li għalkemm veru rrikorrew għall-opinjoni legali ta’ Dr. Peter Grech mill-AG's office, huwa importanti wkoll li nżommu f'moħħna t-timing meta sar dan.  Kieku tgħid li jew is-Sur Muscat innifsu jew il-ministry for foreign affairs iddeċidew li jiċċaraw il-pożizzjoni dwar dan kollu mill-bidunett, qabel ħa l-ħatra tiegħu s-Sur Muscat, wieħed kien jiġġudika l-eżitu ta’ dan kollu b’mod differenti, imma jekk naraw fil-fatt mir-rapport ta' Messrs. Naudi u Mifsud meta ġie mistieden l-AG's office biex jagħti l-interpretazzjoni legali, insibu li dan kien wara li saret il-froġa kollha, wara li sar nuqqas ta’ good governance, biex ma nidħlux fil-financial regulations, lejliet li l-istazzjon kien wasal biex jagħlaq u meta kien too late in the day, biex naqgħu fuqhom. Jiġifieri żgur li ma ntalbitx din l-opinjoni legali bħala linja gwida biex is-Sur Muscat ikun jaf kif għandu jmexxi l-operat tiegħu. Jiena naħseb li t-timing ta’ meta ntalbet l-opinjoni ta’ l-AG għandha nżommuh f'moħħna wkoll u mhux ngħidu li ttieħed il-parir ta' l-AG dwar l-aspett legali u ma nagħtux kas meta saret it-talba.  

Il-konklużjoni li wasalt għaliha jien, forsi jiena żbaljat, hija illi what triggered off it-talba li saret lill-AG kien il-fatt li fl-ewwel rapport li jiena tlabt, meta kien qed isir l-iskrutinju superfiċjali li sar mis-Sinjuri Naudi u Mifsud ... Għax l-awditur ġenerali dam sentejn u nofs biex għamel ir-rapport tiegħu,  ħa ż-żmien tiegħu u għamel tajjeb li ħa ż-żmien tiegħu, u dawn, Alla jbierek, żewġ civil servants, ħadu biss tliet ġimgħat jew erba' ġimgħat. Dan qed ngħidu just for the record jiena.  Għalhekk huwa importanti li nżommu f'moħħna, biex ikollna kollox fil-kuntest tiegħu, li meta saret it-talba lill-AG, din saret kważi meta l-istazzjon kien fl-aħħar mumenti tal-ħajja tiegħu u f'għeluq kważi t-tielet sena mill-ħatra tas-Sur Muscat bħala managing director, u wara li saru d-diversi allegazzjonijiet ta’ lack of good governance li jirriferi għalihom l-awditur ġenerali.

  THE CHAIRMAN:  L-Onor. Jason Azzopardi.

  ONOR. JASON AZZOPARDI:  Xtaqt nistaqsi xi ħaġa lill-awditur ġenerali u fl-istess waqt norbot ma’ dak li għadu kemm qal issa s-segretarju parlamentari.  Fil-list of persons interviewed li inti għaddejtilna, ma jidhirx l-isem ta' l-avukat ġenerali.  Allura jiena qed nifhem sew li inti jew l-uffiċċju tiegħek fit-tfassil ta’ dan ir-rapport ma tlabtux l-opinjoni, il-pariri, il-kummenti, sejħilhom li trid, ta’ l-uffiċċju ta' l-avukat ġenerali?

  IS-SUR JOSEPH G. GALEA: Minħabba l-istess indipendenza ta’ l-uffiċċju, jiena għandi legal advisor u l-parir li rċevejt mingħand l-avukat tagħna kien li l-kompitu ta' l-uffiċċju tiegħi hu li jidħol u jkunu soġġetti għall-financial regulations. 

  THE CHAIRMAN: Jiġifieri inti, Sur Galea,  nkarigajt l-avukat ta' l-NAO jagħtik parir dwar il-mistoqsija li appuntu għamel l-Onor. Fenech.

  ONOR. TONIO FENECH: Imma dan daqshekk jinċidi fuq l-indipendenza li wieħed jistaqsi wkoll?  Il-lista ta’ min intervistajtu hija exhaustive, I mean l-awditur ġenerali put pen to paper fuq ir-rapport ta’ Gaetan Naudi u ta' Charles Mifsud. Jiena lanqas kont fil-gvern dak iż-żmien u lanqas naf min huma n-nies fuq livell personali, imma  almenu, jekk inti kellek opinjoni konfliġġenti ta’ l-AG, ma taħsibx li wieħed kellu qabel jiċċara u jaqtagħlha rasha din l-issue, jekk kenux jew le obbligati mill-financial regulations?  Naħseb li aħjar nibdew id-diskussjoni fuqha għax l-informazzjoni li għandi hi - u l-liġi tgħidha - li l-financial administration act ma torbotx lill-enti pubbliċi, imma torbot biss liċ-ċivil. Il-prassi hi li meta jiġu biex jintrabtu l-enti pubbliċi, tiddaħħal fil-liġi li twaqqaf dik l-ente li dawn iridu josservaw il-financial regulations. Rigward procurement irid jiddeċiedi l-ministru li jpoġġihom fuq ix-schedule biex dawn jiġu obbligati jobdu l-procurement regulations tal-gvern.

Min-naħa l-oħra l-ministru tal-finanzi għandu dritt li meta jgħaddi sovvenzjoni jgħid lil min ikun qed jgħaddi din is-sovvenzjoni - aħna ngħaddu sovvenzjonijiet  lill-knisja, lill-enti karittetevoli u oħrajn – li qed jgħaddilhom sovvenzjoni pero` jista’ jobbligahom u jgħidilhom li jistgħu jonfquha jekk josservaw l-financial regulations. Mill-informazzjoni li għandu l-gvern jidher - u għalhekk qed inqajjem il-kwestjoni għax jista’ jkun li l-awditur ġenerali għandu informazzjoni differenti li jien m'għandix - li l-constitution agreement li waqqaf l-ente ma jitlobx li hi tadotta l-financial regulations tal-Gvern Malti. Qed nenfasizza din għax hemm żewġ gvernijiet involuti f'din l-entita`. Ma jidher qatt fid-dokumentazzjoni, la fil-ministeru tal-finanzi u lanqas fil-ministeru ta’ l-affarijiet barranin, li meta ġew mogħtija l-fondi saret din il-kondizzjoni u żgur il-liġi nnifisha ma titkellimx dwarhom.  I mean nistgħu naqraw il-liġi testwalment u l-liġi testwalment tirriferi għall-accounting officers tad-dipartimenti tal-gvern. Din hi the critical issue that we need to address.

  THE CHAIRMAN:  Imma hawnhekk qegħdin nitkellmu fuq żewġ opinjonijiet legali differenti.  Aħna qbilna li jkun hawn l-avukat ġenerali u allura jien nitlob ukoll li jkun hawn ukoll l-avukat li ta l-parir lill-awditur generali u dan il-punt tal-legal issue tiġi diskussa minnhom imbagħad naslu għall-konklużjonijiet tagħna.

Jiena nixtieq li jkolli kjarifikazzjoni waħda. Sur Galea, matul dawn l-aħħar snin li inti għamilt l-investigazzjoni: Il-flus kollha li ħadem bihom il-VOM minn fejn oriġinaw? Min kienet il-persuna responsabbli?  Jekk kien min-naħa tal-gvern, min awtorizza dawn il-flus? U meta għandek flus li oriġinaw min-naħa tal-gvern jekk jirriżulta li oriġinaw min-naħa tal-gvern, u ġew approvati minn uffiċjal tal-gvern, dak l-uffiċjal allura għandu jara li dawk il-flus ikunu qed jiġu utilizzati tajjeb?  

  IS-SUR JOSEPH G. GALEA: Li nista’ ngħid f’dan il-punt tad-diskussjoni huwa li meta ħadna l-opinjoni ta' l-avukat tagħna, ibbażajna l-każ tagħna fuq il-fatt li matul il-perijodu li konna qegħdin neżaminaw, kif mitlub minn dan il-kumitat, flus tal-gvern biss kien hemm biex iżommu l-azjenda miexja. Dawn kienu vvotati u avvanzati mill-ministeru.  
Il-punt l-ieħor li abbażi tiegħu l-opinjoni tagħna qablet mal-parir legali  kien ukoll li l-liġi li tirregola r-rapporti tiegħi, l-Att XVI ta' l-1979, tgħid li fil-każ ta’ l-uffiċċju tiegħi, il-ministru tal-finanzi u tliet membri minn dan il-kumitat jistgħu iqabduni nagħmel enquiry u report fuq kwalunkwe suġġett fejn il-gvern għandu sehem u ma jsemmix persentaġġ u mhux persentaġġ.  U meta tajna dawn il-punti ta’ l-opinjoni tagħna, il-parir legali li kellna kien li aħna għandna l-kompetenza li nidħlu f'dawn l-affarijiet li għandna f'idejna u bit-termini li għandna hawnhekk nistgħu nsegwuhom. Kieku ma kienx hekk kont niġi lura hawnhekk u kont ngħid: Isma’, aħna se neżaminaw biss fuq fejn hemm governance u mhux fejn hemm regulations u mhux regulations tal-gvern, għax skond il-legal advice li għandna m'hijiex il-kompetenza tagħna li nidħlu fihom.

  THE CHAIRMAN:  Jiena kont se nissuġġerixxi li fil-każ ngħid ukoll liż-żewġ legal advisors ħalli mbagħad inkunu nistgħu wkoll nagħmlu l-mistoqsijiet lilhom min-naħa ta' dan il-kumitat.  

L-Onor. Jason Azzopardi.

  ONOR. JASON AZZOPARDI:  Sur Awditur Ġenerali, nixtieq nistaqsik xi ħaġa fuq l-aħħar punt li semmejt.  Jekk fhimt tajjeb inti kkonstatajt li l-flejjes kienu ġejjin min-naħa waħda, jiġifieri mill-gvern Malti.  Jiena nkun qed nifhem sew jekk ngħid li fil-fatt il-flus jew il-parti tal-flus li suppost ħallas il-Gvern Libjan għadhom sal-lum m'humiex imniżżlin bħala bad debts, iżda fil-fatt huma kkonfermati mill-Gvern Libjan li dawn se jitħallsu u allura m'huwiex il-każ ta’ flus li mhux se jitħallsu jew ta’ ħlas li mhux se jsir, u allura l-VOM kellu l-garanzija diversi drabi mill-Gvern Libjan li dan il-ħlas se jonorah daparti tiegħu?  Dan irriżultalek mill-investigazzjonijiet tiegħek?

  IS-SUR JOSEPH G. GALEA:  Mr Chairman, bil-permess tal-kumitat nitlob lil wieħed mill-assistenti tiegħi sabiex jirrispondi hu għal dawn id-domandi.

  IS-SUR PAUL BORG (Assistent Awditur Ġenerali):  Kif qed tgħid inti Onorevoli, l-ammonti li kien hemm dovuti mill-Gvern Libjan kienu hemmhekk fil-kotba, pero` hija accounting practice li meta inti għandek debt li mhux se jinġabar tagħmel provision għalih u din il-provision qatt ma saret.  

  ONOR. TONIO FENECH:  Inti qed tikkonkludi li mhux se jinġabar. Kif ikkonstatajt li mhux se jinġabar?  Forsi nista' nistaqsi lill-permanent secretary tal-foreign affairs. Mill-informazzjoni li għandu l-gvern, il-Gvern Libjan qed jiċħad li għandu jagħti dan l-ammont?  Jew qed jgħid li se jħallsu?  Għax milli jidher dejjem tard il-Gvern Libjan anke fi ħlasijiet oħra mal-Gvern Malti.  

  THE CHAIRMAN: Imma nistgħu nħallu lis-Sur Borg ikompli jirrispondi? (Interruzzjonijiet) Imma kollox importanti, anke l-flus li ħarġu t-taxpayers. Is-Sur Borg naħseb għandu dritt jirrispondi u mbagħad jirrispondu tal-foreign affairs.

  IS-SUR PAUL BORG:  Fil-fatt bejn l-intenzjoni li tagħmel u dak li fil-fatt tagħmel hemm differenza. Għaddew tliet snin u dawn il-flus għadhom ma nġabrux.  Jiġifieri jidher ċar li għalkemm kien hemm l-intenzjoni li jħallsu, dawn il-flus baqgħu ma ġewx u jidher ċar li dak iż-żmien kien hemm lok għall-provision ta' bad debts, jekk mhux written-off. Fil-fatt jekk tmur fir-rapport tagħna issib li waħda mill-problemi li kien hemm fl-istazzjon kienet li l-accounts kienu qed juru surplus meta fil-fatt kieku dawk il-flus ġew written-off, is-surplus ma kienx jibqa' hemmhekk f'dawk is-snin. Jiġifieri there was bad accounting practice wkoll.

  ONOR. TONIO FENECH: Jiena ma nixtieqx nidher li qed nipprova nagħmel xi difiża lil xi ħadd, għax jiena m’iniex qiegħed hawn biex nagħmel dan.  Ultimately fir-rapport hemm issues ta' good governance practice li rridu nħarsu lejhom. Pero` hawn issa qed nitkellmu fuq jekk l-ente kenitx vera dipendenti biss fuq il-gvern jew le, għax l-awditur ġenerali bbaża d-deċiżjoni tiegħu fuq li huma public funds għax qal li qed tiddependi biss fuq il-gvern. Issa fuq din hemm questionmarks ukoll.  Imma ejjew nikkonsidraw li l-ente kienet qed tiddependi biss minn flus li kienu ġejjin mill-Gvern Malti.  Jista’ l-ministeru tal-foreign affairs jgħidilna jekk l-ammonti humiex denied mill-Gvern Libjan, jiġifieri qed jgħid li mhux se jħallashom?

  IS-SINJURA CECILIA ATTARD PIROTTA (Segretarju Permanenti fil-Ministeru ta’ l-Affarijiet Barranin): Jien dħalt f'din il-kariga wara li bdiet din l-investigazzjoni u rrid ngħid ukoll li lanqas il-files ma rajt għax il-files ma kenux għandi, pero` mill-informazzjoni li għandi, almenu minn dak li smajt mill-uffiċjali tagħna, il-Gvern Libjan u anke ż-żewġ rappreżentanti Libjani li kienu fuq il-bord kienu dejjem jgħidu li l-flus fil-fatt se jiġu, se jiġu, se jiġu. 
Nikkonferma wkoll li l-Gvern Libjan dejjem kien tard fil-pagament tiegħu u allura nimmaġina li dak li jkun jgħid li veru se jaslu tard pero` se jaslu, u ma jidhirli li m’hemm l-ebda komunikazzjoni mill-gvern Libjan li dan at a point in time qal li dawn il-flus m’humiex se jiġu.  
Pero` I say this all verbally għaliex nerġa` ngħid li ma nista' ngħid xejn mir-records....  

  THE CHAIRMAN:  Jiġifieri m’hemm xejn bil-miktub u m'hemm xejn konfermat.

  IS-SINJURA CECILIA ATTARD PIROTTA:  Jien ma rajt xejn. I have to make that point.  

  ONOR. HELENA DALLI:  Pero` is-segretarju permanenti approva l-flus, mhux hekk? Segwa kif intnefqu dawn il-flus?

  IS-SINJURA CECILIA ATTARD PIROTTA: Jiena ma kontx f'din il-kariga meta kien għadu qed jiffunzjona l-VOM. Jiġifieri jiena ma nistax nirrispondi għal dan.

  IS-SUR JOSEPH G. GALEA:  Peress li kien taħt il-vot tal-ministeru tal-foreign affairs, il-flus joħorġu b’firma minn uffiċjali tal-foreign affairs.  At this point in time - forsi għandna fir-records hawnhekk - ma nafx jekk hux il-permanent secretary jew inkella id-director corporate services li huwa in charge.

  ONOR. HELENA DALLI:  Imbagħad segwew kif qed jintnefqu dawn il-flus?

  IS-SUR JOSEPH G. GALEA:  Fuq il-bord kien hemm anke membri mill-istess ministeru and at a point in time, waqt l-investigazzjoni, tawna x'nifhmu li l-attenzjoni ġiet miġbuda li r-regolamenti finanzjarji għandhom jiġu followed.  

  THE CHAIRMAN: Ħa nagħmel daqsxejn dan is-suġġeriment għax hawnhekk qed nitkellmu fuq żewġ legal opinions differenti.  Jien naħseb li dan huwa punt li jista’ jiġi thrashed out miż-żewġ avukati li taw dawn iż-żewġ opinjonijiet.  (Interruzzjonijiet)  Imma inti qed tgħid li avukat wieħed għandu raġun u li avukat ieħor għandu tort. Għallinqas naraw l-argumenti tagħhom fuq dan l-aspett.  Għalhekk naħseb li l-parametri ta’ dan il-kumitat - u din ngħidha b’responsabbilta` - huwa li nagħmlu progress u nidħlu iktar fuq dan id-dokument. Dan il-kumitat m’huwiex se jdendel responsabbilta` kriminali jew responsabbilta` ċivili fuq xi persuna għax m’għandux dik l-awtorita`. Se mai dak il-pass jista’ jieħdu l-AG, pero` naħseb li għandna ngħajtu lil dawn iż-żewġ avukati ħalli jispjegaw u jiċċaraw dawn iż-żewġ punti.  Imbagħad għallinqas ikollna l-opinjoni tat-tnejn, li huma konfliġġenti u nagħmlu progress minn hemm għax inkella se neħlu fuqhom. Jiena nissuġġerixxi li issa nibdew nagħmlu l-lista ta’ xi  ta' nies li nistgħu nsejħu biex jitilgħu quddiem dan il-kumitat.

  ONOR. LEO BRINCAT:  Sur President, skużani se nerġa’ ninterrompik, imma naħseb li dan il-kapitlu Libjan ta’ min nagħmlulu bracket żgħir madwaru għaliex l-Onor. Azzopardi qajjem il-punt li speċi jista’ jkun għad hemm it-tama li dawn il-flus jiġu.  Jiena m'iniex f'pożizzjoni li ngħid iva jew le, biss naħseb tajjeb li jiġi vverifikat min-naħa ta’ Mrs. Attard Pirotta, forsi fil-laqgħa li jmiss - peress li qed tgħid ma kellhiex ċans tidħol fir-records tal-files -  jekk huwiex minnu li l-foreign minister Libjan, mingħalija waqt żjara li kellu f'Malta, kien indika lill-Ministru Borg li l-Libja kienet tilfet kull interess fl-istazzjon li jkompli jibqa’ għaddej u tindikalna wkoll meta kienet l-aħħar darba li d-diretturi nominati min-naħa Libjana pparteċipaw fil-board of directors meeting jew councillors’ meeting għaliex importanti nkunu nafuhom dawn l-affarijiet. 
Nafu li fil-pagamenti qegħdin lura għax fil-fatt l-awditur qed jgħidilna  ċar u tond li l-aħħar pagament sar kien fl-2002, u dan kien ħlas dovut  għas-sena 1997.  Sal-lum jidher li n-naħa Libjana għandha tagħti lin-naħa Maltija 'l fuq minn Lm1 miljun. Jiġifieri dak diġa` ġie vverifikat min-naħa ta' l-awditur ġenerali.  Jien li ġentilment xtaqtek tiċċekkja min-naħa tiegħek hu meta l-aħħar li pparteċipaw b’mod attiv ir-rappreżentanti Libjani fil-bord of directors jew fil-bord of councillors u jekk hux veru li l-ministru ta' l-affarijiet barranin Libjan kien wera l-intenzjoni li huma ma jkomplux għaddejjin b’dan il-proġett u li min-naħa tiegħu l-Ministru Borg ipprova jipperswadih biex jekk jista’ jkun jibqgħu għaddejjin.

Naħseb li dan ikun rilevanti kif ukoll ikun rilevanti naħseb għall-benefiċċju tagħna, anke jekk niġu biex niddeċiedu li nsejħu xi xhieda, li nkunu nafu min kienu l-councillors u d-diretturi ta’ l-istazzjon, għaliex għandi ħjiel li seta’ kien hemm min minnhom li jew inbidel - min-naħa Maltija issa qed ngħid - jew anke rriżenja.  Allura biex ikollna stampa ċara jkun tajjeb li jkollna lista tad-diretturi u l-councillors tan-naħa Maltija.  

  ONOR. JASON AZZOPARDI:  Mrs. Attard Pirotta, xtaqtek ukoll tiċċekkja jekk xi ħadd mid-diretturi min-naħa Libjana, apparti l-kariga ta' councillor, kellux xi kariga oħra partikolari f'Malta. Meta ftit tal-ħin ilu inti għedt - alright għedtha verbally - li n-naħa Libjana qatt ma ċaħdet li se jsir il-ħlas, verbalment kienet tinkludi wkoll lil din il-persuna councillor li kien ikopri kariga pubblika fil-pajjiż tagħna?  Min kien, jew min kienu dawk li kienu verbalment jagħtu l-assigurazzjoni li se jsir il-ħlas min-naħa Libjana, jekk jogħġbok?  

  IS-SINJURA ATTARD PIROTTA:  Ovvjament biex jiena nsib din l-informazzjoni għandi bżonn id-dokumenti għax s’issa m’għandix.  

  ONOR. TONIO FENECH: Jimporta tgħidilna għaliex m'għandekx id-dokumentazzjoni?

  IS-SINJURA ATTARD PIROTTA: Għax il-files kollha li għandhom x’jaqsmu mal-VOM bgħatnihom lill-awditur ġenerali għall-inkjesta, tlabthomlu nhar il-Ġimgħa u ċempilli t-Tnejn u qalli li għalissa m'huwiex se jibgħathomli.  Fil-mument li jkunu għandi nkun nista’ nfittex fil-files.

 THE CHAIRMAN:  Sakemm dawn il-files qegħdin taħt inkjesta, u għadna ma solvejnhiex miegħu, naħseb li għandhom jibqgħu għand l-awditur ġenerali għax huwa korp kostituzzjonali. Trid tieħu paċenzja tmur naqra l-uffiċċju ta’ l-awditur ġenerali u tarahom hemmhekk għax sakemm qegħdin taħt inkjesta jibqgħu għandu.  

L-ewwel staqsejt jekk għandniex ngħajtu liż-żewġ avukati li taw iż-żewġ pariri biex jagħtu spjegazzjoni lil dan il-kumitat.  Hawn qbil dwar dan? (Onor. Membri: Iva) 

Mela ladarba hemm qbil, tista’ tgħidilna min hu l-avukat li ta l-parir lilkom, Sur Galea?  

  IS-SUR JOSEPH G. GALEA:  Professor Ian Refalo.

  THE CHAIRMAN:  Mela nistgħu ninformaw kemm lill-AG għal għada filgħaxija kif ukoll lill-Prof. Ian Refalo ħalli għallinqas ikollna kjarifikazzjoni fuq dan il-punt. 

L-Onor. Leo Brincat.

  ONOR. LEO BRINCAT:  Jiena napprezza li s-Sinjura Attard Pirotta ma kenitx ovvjament responsabbli għal dak iż-żmien, imma jekk hemm żewġ persuni li kienu hemmhekk sa mill-bidunett ta’ l-appointment tas-Sur Muscat, huma żewġ persuni li għadhom iservu fil-foreign ministry, jiġifieri dawn il-persuni li taħt xi kappa jew oħra rridu ngħajtulhom bilfors. Qed nirriferi għad-director corporate services li kien, u għadu sal-lum, Mr Charles Mifsud, imbagħad għandek lil Mr Gaetan Naudi li kien il-permanent secretary qabel is-Sinjura Attard Pirotta, li llum huwa ambaxxatur ta’ Malta fi Spanja.  Jiġifieri naħseb li ċerti dettalji jistgħu joħorġu anke mix-xhieda tagħhom, irrispettivament minn jekk aħniex nitkellmu dwar ksur ta’ financial regulations jew hux qed nitkellmu biss fuq good governance.
  THE CHAIRMAN: Mela issa qed nikkompilaw il-lista ta’ nies li se nsejħu quddiem il-kumitat. Mela apparti l-avukati qed ngħidu li nistgħu nsejħu lis-Sur Charles Mifsud, lis-Sur Gaetan Naudi u naħseb li rridu nsejħu wkoll lis-Sur Richard Muscat.  Hemm xi oħrajn li taħsbu li għandhom ikunu mgħajta?  

  ONOR. ROBERT ARRIGO: Naħseb li wieħed għandu jżid wkoll lid-deputy  managing director. Punt ieħor li osservajt huwa li ladarba l-VOM ilha mill-1994, inbidlu mhux biss nies fil-ministeri imma anke gvernijiet u naħseb li għas-sequence of events ta’ l-allegati affarijiet li saru, huwa mportanti li jkollna almenu s-sena ta’ meta fil-fatt instabu mill-awditur ġenerali biex wieħed isegwi l-affarijiet.  Hawn span ta’ snin mill-1994 sa l-2006 u għalhekk naħseb li huwa importanti li nkunu nafu s-sena almenu.

  IS-SUR JOSEPH G. GALEA:  L-aħħar tliet snin ta’ qabel għalaq l-istazzjon kif ġejna mitluba minn dan il-kumitat.

  THE CHAIRMAN:  Meta għalaq eżatt?  

  IS-SUR JOSEPH G. GALEA: Fis-sena 2003.

  THE CHAIRMAN: Mela l-perijodu jkopri s-snin 2000 sa 2003.

  ONOR. TONIO FENECH: Effettivament jien naħseb li l-kunsilliera għandhom jissejħu wkoll għax teknikament il-bord seta’ ddeċieda li japplika l-financial regulations tal-Maltin. Jiġifieri seta’ ħa resolution u ddeċieda li jagħmilha.  Jiġifieri naħseb li rridu nistaqsuhom jekk huma ddeċidewx b’xi forma ta’ resolution li jgħidu li għandhom jiġu applikati l-financial regulations.

  THE CHAIRMAN: Mela qegħdin nalludu għas-Sur Carmel Attard, is-Sur Manni Spiteri u s-Sur Alfred Zarb.  Dawn kienu councillors f'dawk it-tliet snin?

  ONOR. TONIO FENECH:  Jiena ma nafx min kienu. L-awditur irid jgħidilna min kienu. Safejn naf jien tnejn u tnejn kienu.  (Interruzzjonijiet)  

  THE CHAIRMAN:  Hawnhekk hawn imsemmijin Manni Spiteri, Alfred Zarb u Carmel Attard.

  ONOR. TONIO FENECH: Imma ma noqogħdux intellgħu nies li jgħidulna li għamlu ġimgħa hemmhekk.

  THE CHAIRMAN:  Mela s-Sur Carmel Attard għalissa nħalluh barra.

  ONOR. TONIO FENECH:  U għall-parti Libjana min kienu?  (Interruzzjonijiet)  Imma jista’ jagħtina l-informazzjoni jekk il-parti Libjani fuq il-bordijiet qalitx ripetutament li l-flus ġejjin.  Naħseb li huwa mportanti.  Jien naħseb li għandna nsejħu wkoll lill-awditur innifsu għax il-financial statements, safejn naf jien, ġew audited.  Dawn jekk niftakar sew qatt ma ġew qualified u r-realta` hi ... (Interruzzjonijiet) Naħseb li huma suppost li vverifikaw jekk l-ammont kienx dovut.  Jiġifieri la ma kkwalifikawx u ma ġegħlux lill-kumpannija tagħmel provision, jien nassumi li għax dakinhar kienu qed jaraw li l-flus kienu ġejjin. Allura naħseb importanti nikkonstataw dak il-fatt.

  THE CHAIRMAN:  Jien ma nsibx oġġezzjoni.  Nistgħu nżidu u nnaqqsu mil-lista as we go along, imma naħseb li taqblu li għandna lista sostanzjali biex nibdew. M’hijiex definittiva.  Jekk ikun hemm bżonn li jiġi mgħajjat xi ħaddieħor ngħajtulu, imma naħseb li għalissa għandna biex nibdew.  Kif diġa` għedt, kont se nissuġġerixxi li nibda biż-żewġ legal advisors għal għada.  Nikkuntattjawhom u ngħarrfuhom bis-suġġett imbagħad ma nafx jekk taqblux li għandna ngħajtu lis-Sur Muscat innifsu.  

  ONOR. TONIO FENECH: Aħna l-ewwel li rridu naqtgħu hija l-legal interpretation.  Ma naħsibx li hu l-managing director li se jgħidilna dwar il-legal interpretation.  

  THE CHAIRMAN:  Mela għal għada barra ż-żewġ legal advisors lil min se nsejħu  iktar?  Tissuġġerixxu lis-Sur Gaetan Naudi jew lis-Sur Charles Mifsud?

  ONOR. LEO BRINCAT:  Jien naħseb li għandhom ikunu hawn it-tnejn.

  THE CHAIRMAN:  Mela għal għada nsejħu lil dawn l-erbgħa. Imbagħad nissuġġerixxi li meta ngħajtu lill-councillors ngħajtulhom kollha f'daqqa.  Jidher li għal-lejla nistgħu nieqfu hawn.  Il-kumitat huwa aġġornat għal għada fis-7:00p.m. biex inkomplu din id-diskussjoni bix-xhieda li semmejna li jridu jkunu nfurmati biex jattendu għal dan il-kumitat.  Nirringrazzjakom.

Fit-8:27p.m. il-Kumitat aġġorna għal nhar l-Erbgħa, 19 ta’ Lulju, 2006 fis-7:00p.m.

